
rAdhAkalyANam

રાધાકલ્યાણમ્

॥ શ્રીઃ॥
યસ્યાઃપ્રસાદલેશેન વર્ધન્તે સર્વસમ્પદઃ ।
નમસ્તસ્યૈ પરામ્બાયૈ દેવ્યૈ મઙ્ગલમૂર્તયે ॥
કન્યાર્થી ચ વટુઃ  કન્યાપ્યનુરૂપવરાર્થિની   ।
સીતાવિવાહસર્ગં તુ પઠેત્પ્રાતઃ પ્રયત્નતઃ॥
રમયા તુ રકારસ્સ્યાત્ આકારસ્ત્વાદિગોપિકા ।
ધકારો ધરયા હિ સ્યાદકારો વિરજાનદી॥
॥ શ્રીઃ॥
શુભમસ્તુ ।
શ્રીરાધાકલ્યાણમ્ ।
બ્રહ્મવૈવર્તપુરાણાત્ સઙ્ગ્રહીતમ્
એકદા કૃષ્ણસહિતો નન્દો વૃન્દાવનં યયૌ ।
તત્રોપવનભાણ્ડીરે ચારયામાસ ગોધનમ્॥ ૧॥
સરસ્સુ સ્વાદુ તોયં ચ પાયયામાસ તત્પપૌ ।
ઉવાસ વૃક્ષમૂલે ચ બલં કૃત્વા  સ્વવક્ષાસિ॥ ૨॥
એતસ્મિન્નન્તરે કૃષ્ણઃ માયામાનુષવિગ્રહઃ ।
ચકાર માયયાઽકસ્માત્ મેઘાચ્છન્નં નભો મુને॥ ૩॥
મેઘાવૃતં નભો દૃષ્ટ્વા શ્યામલં કાનનાન્તરમ્ ।
ઝઞ્ઝાવાતં મેઘશબ્દં વજ્રશબ્દં ચ દારુણમ્॥ ૪॥
વૃષ્ટિધારા અતિસ્થૂલા કમ્પમાનાન્ ચ પાદપાન્ ।
દૃષ્ટ્વૈવ પતિતસ્કન્ધાન્ નન્દો ભયમવાપ હ॥ ૫॥
કથં યાસ્યામિ ગોવત્સાન્ વિહાય સ્વાશ્રમં બત ।

ગૃહં યદિ ન યાસ્યામિ ભવિતા બાલકસ્ય કિમ્॥ ૬॥
એવં નન્દે પ્રવદતિ રુરોદ શ્રીહરિસ્તદા ।
પયોભિયા હરિશ્ચૈવ પિતુઃ કણ્ઠં દધાર સઃ॥ ૭॥
એતસ્મિન્નન્તરે રાધા જગામ શ્રીકૃષ્ણસન્નિધિમ્ ।
ગમનં કુર્વતી રાજહંસખઞ્જનગઞ્જનમ્॥ ૮॥
શરત્પાર્વણચન્દ્રાભા મુષ્ટવક્ત્રમનોહરા ।
શરન્મધ્યાહ્નપદ્માનાં શોભામોચનલોચના॥ ૯॥
પરિતસ્તારકાપક્ષ્મવિચિત્રકજ્જલોજ્જ્વલા ।
ખગેન્દ્રચઞ્ચુચારુશ્રીસઙ્ગનાશકનાસિકા ॥ ૧૦॥
તન્મધ્યસ્થલશોભાર્હસ્થૂલમુક્તાફલોજ્જ્વલા ।
કબરીવેષસંયુક્તા માલતીમાલ્યવેષ્ટિતા॥ ૧૧॥
ગ્રીષ્મમધ્યાહ્નમાર્તણ્ડપ્રભામુષ્ટકકુણ્ડલા ।
પક્વબિમ્બફલાનાં ચ શ્રીમુષ્ટાધરયુગ્મકા॥ ૧૨॥
મુક્તાપઙ્ક્તિપ્રભાતૈકદન્તપઙ્ક્તિસમુજ્જ્વલા   ।
ઈષત્પ્રફુલ્લકુન્દાનાં સુપ્રભાનાશકસ્મિતા॥ ૧૩॥
કસ્તૂરીબિન્દુસંયુક્તસિન્દૂરબિન્દુભૂષિતા ।
કપાલં મલ્લિકાયુક્તં બિભ્રતી શ્રીયુતં સતી॥ ૧૪॥
સુચારુવર્તુલાકારકપોલપુલકાન્વિતા ।
મણિરત્નેન્દ્રસારાણાં હારોરઃસ્થલભૂષિતા॥ ૧૫॥
સુચારુશ્રીફલયુગકઠિનસ્તનસઙ્ગતા  ।
પત્રાવલીશ્રિયા યુક્તા દીપ્તા સદ્રત્નતેજસા॥ ૧૬॥
સુચારુવર્તુલાકારમુદરં સુમનોહરમ્ ।
વિચિત્રત્રિવલીયુક્તં નિમ્નનાભિં  ચ બિભ્રતી॥ ૧૭॥
સદ્રત્નસારરચિતમેખલાજાલભૂષિતા ।
કામાસ્ત્રસારભ્રૂભઙ્ગયોગીન્દ્રચિત્તમોહિની ॥ ૧૮॥
કઠિનશ્રોણિયુગલં ધરણીધરનિન્દિતમ્ ।
સ્થલપદ્મપ્રભામુષ્ટચરણં દધતી મુદા॥ ૧૯॥

રત્નભૂષણસંયુક્તં યાવકદ્રવસંયુતમ્ ।
મણીન્દ્રશોભાસંમુષ્ટસાલક્તકપુનર્ભવમ્॥ ૨૦॥
સદ્રત્નસારરચિતક્વણન્મઞ્જરિરઞ્જિતા ।
રત્નકઙ્કણકેયૂરચારુશઙ્ખવિભૂષિતા॥ ૨૧॥
રત્નાઙ્ગુલીયનિકરવહ્નિશુદ્ધાંશુકોજ્જ્વલા  ।
ચારુચમ્પકપુષ્પાણાં પ્રભામુષ્ટકલેવરા॥ ૨૨॥
સહસ્રદલસંયુક્તક્રીડાકમલમુજ્જ્વલમ્ ।
શ્રીમુખશ્રીદર્શનાર્થં બિભ્રતી રત્નદર્પણમ્॥ ૨૩॥
દૃષ્ટ્વા તાં નિર્જને નન્દો વિસ્મયં પરમં યયૌ ।
ચન્દ્રકોટિપ્રભામુષ્ટાં ભાસયન્તીં  દિશો દશ॥ ૨૪॥
નનામ તાં સાશ્રુનેત્રઃ ભક્તિનમ્રાત્મકન્ધરઃ ।
જાનામિ ત્વાં ગર્ગમુખાત્ પદ્માધિકપ્રિયાં હરેઃ॥ ૨૫॥
જાનામીમં મહાવિષ્ણોઃ પરં નિર્ગુણમચ્યુતમ્ ।
તથાપિ મોહિતોઽહં ચ માનવો વિષ્ણુમાયયા॥ ૨૬॥
ગૃહાણ પ્રાણનાથં ચ ગચ્છ ભદ્રે યથાસુખમ્ ।
પશ્ચાદ્દાસ્યસિ મત્પુત્રં કૃત્વા  પૂર્ણમનોરથમ્॥ ૨૭॥
ઇત્યુક્તવા પ્રદદૌ તસ્યૈ રુદન્તં બલકં ભિયા ।
જગ્રાહ બાલકં રાધા જહાસ મધુરં સુખાત્॥ ૨૮॥
ઉવાચ નન્દં સા યત્નાત્ ન પ્રકાશ્યં રહસ્યકમ્ ।
અહં દૃષ્ટા ત્વયા નન્દ કતિ જન્મફલોદયાત્॥ ૨૯॥
પ્રાજ્ઞસ્ત્વં ગર્ગવચનાત્ સર્વં જાનાસિ કારણમ્ ।
અકથ્યમાવયોર્ગોપ્યં ચરિતં ગોકુલે વ્રજ॥ ૩૦॥
વરં વૃણુ વ્રજેશ ત્વં યત્તે મનસિ વાઞ્છિતમ્ ।
દદામિ લીલયા તુભ્યં દેવાનામપિ દુર્લભમ્॥ ૩૧॥
રાધિકાવચનં શ્રત્વા તામુવાચ વ્રજેશ્વરઃ ।
યુવયોશ્ચરણે ભક્તિં  દેહિ નાન્યત્ર મે સ્મૃહા॥ ૩૨॥
યુવયોઃ સન્નિધૌ વાસં દાસ્યસિ ત્વં સુદુર્લભમ્ ।
આવાભ્યાં દેહિ જગતામમ્બિકે પરમેશ્વરિ॥ ૩૩॥

શ્રુત્વા નન્દસ્ય વચનમુવાચ પરમેશ્વરી ।
દાસ્યામિ દાસ્યમતુલમિદાનીં  ભક્તિરસ્તુ તે॥ ૩૪॥
આવયોશ્ચરણામ્ભોજે યુવયોશ્ચ દિવાનિશમ્ ।
પ્રફુલ્લહૃદયે શશ્વત્ સ્મૃતિરસ્તુ સુદુર્લભા॥ ૩૫॥
એવમુક્તા તુ સા નન્દં કૃત્વા  કૃષ્ણં સ્વવક્ષસિ ।
દૂરં નિનાય શ્રીકૃષ્ણં બાહુભ્યાં  ચ યથેપ્સિતમ્॥ ૩૬॥
એતસ્મિન્નન્તરે રાધા માયાસદ્રત્નમણ્ડપમ્ ।
દદર્શ રત્નકલશશતેન ચ સમન્વિતમ્॥ ૩૭॥
સા દેવી મણ્ડપં દૃષ્ટ્વા જગામાભ્યન્તરં મુદા ।
દદર્શ તત્ર તામ્બૂલં કર્પૂરાદિસમન્વિતમ્॥ ૩૮॥
પુરુષં કમનીયં ચ કિશોરં શ્યામસુન્દરમ્ ।
કોટિકન્દર્પલીલાભં ચન્દનેન વિભૂષિતમ્॥ ૩૯॥
શયાનં પુષ્પશય્યાયાં સસ્મિતં સુમનોહરમ્ ।
પીતવસ્ત્રપરીધાનં પ્રસન્નવદનેક્ષણમ્॥ ૪૦॥
મણીન્દ્રસારનિર્માણં ક્વણન્મઞ્જીરરઞ્જિતમ્ ।
સદ્રત્નસારનિર્માણકેયૂરવલયાન્વિતમ્॥ ૪૧॥
મણીન્દ્રકુણ્ડલાભ્યાં ચ ગણ્ડસ્થલવિરાજિતમ્ ।
કૌસ્તુભેન મણીન્દ્રેણ વક્ષસ્થલસમુજ્જ્વલમ્॥ ૪૨॥
શરત્પાર્વણચન્દ્રાભપ્રભામુષ્ટમુખોજ્જ્વલમ્ ।
શરત્પ્રફુલ્લકમલપ્રભામોચનલોચનમ્॥ ૪૩॥
માલતીમાલ્યસંશ્લિષ્ટશિખિપિચ્છસુશોભિતમ્ ।
ત્રિભઙ્ગચૂડાં  બિભ્રન્તં પશ્યન્તં રત્નમન્દિરમ્॥ ૪૪॥
ક્રોડં બાલકશૂન્યં ચ દૃષ્ટ્વા તં નવયૌવનમ્ ।
સર્વસ્મૃતિસ્વરૂપા સા તથાપિ વિસ્મયં યયૌ॥ ૪૫॥
રૂપં રાસેશ્વરી દૃષ્ટ્વા મુમોહ સુમનોહરમ્ ।
કામાત્ ચક્ષુશ્ચકોરાભ્યાં મુખચન્દ્રં પપૌ મુદા॥ ૪૬॥
નિમેષરહિતા રાધા નવસઙ્ગમલાલસા  ।

પુલકાઙ્કિતસર્વાઙ્ગી  સસ્મિતા મદનાતુરા॥ ૪૭॥
તામુવાચ હરિસ્તત્ર સ્મેરાનનસરોરુહામ્ ।
નવસઙ્ગમયોગ્યાં  ચ પશ્યન્તીં  વક્ત્રચક્ષુષા॥ ૪૮॥
શ્રીકૃષ્ણ ઉવાચ ।
રાધે સ્મરસિ ગોલોકવૃત્તાન્તં સુરસંસદિ ।
અદ્ય પૂર્ણં કરિષ્યામિ સ્વીકૃતં યત્પુરા પ્રિયે॥ ૪૯॥
ત્વં મે પ્રાણાધિકા રાધે પ્રેયસી ચ વરાનને ।
યથા ત્વં ચ તથાહં ચ ભેદો હિ નાવયોર્ધુવમ્॥ ૫૦॥
યથા ક્ષીરે ચ ધાવલ્યં યથાગ્નૌ દાહિકા સતિ ।
યથા પૃથિવ્યાં ગન્ધશ્ચ તથાહં ત્વયિ સન્તતમ્॥ ૫૧॥
વિના મૃદા ઘટં કર્તું વિના સ્વર્ણેન કુણ્ડલમ્ ।
કુલાલઃ સ્વર્ણકારશ્ચ ન હિ શક્તઃ કદાચન॥ ૫૨॥
તથા ત્વયા વિના સૃષ્ટિમહં કર્તું ન ચ ક્ષમઃ ।
સૃષ્ટેરાધારભૂતા ત્વં બીજરૂપોઽહમચ્યુતઃ॥ ૫૩॥
કૃષ્ણં વદન્તિ માં લોકાસ્ત્વયૈવ રહિતં યદા ।
શ્રીકૃષ્ણં ચ તદા તેઽપિ ત્વયૈવ સહિતં પરમ્॥ ૫૪॥
ત્વં ચ શ્રીઃ ત્વં ચ સમ્પત્તિસ્ત્વમાધારસ્વરૂપિણી ।
ત્વં સ્ત્રી પુમાનહં રાધે ઇતિ વેદેષુ નિર્ણયઃ॥ ૫૫॥
સર્વશક્તિસ્વરૂપાસિ સર્વરૂપોઽહમક્ષરઃ ।
મમાઙ્ગજસ્વરૂપા  ત્વં મૂલપ્રકૃતિરીશ્વરી ॥ ૫૬॥
શક્ત્યા બુધ્યા ચ જ્ઞાનેન મયા તુલ્યા વરાનને ।
રા શબ્દં કુર્વતસ્ત્રસ્તો દદામિ ભક્તિમુત્તમામ્॥ ૫૭॥
ધાશબ્દં કુર્વતઃ પશ્ચાદ્યામિ શ્રવણલોભતઃ ।
તિષ્ઠ ભદ્રે ક્ષણં ભદ્રં કરિષ્યામિ તવ પ્રિયે॥ ૫૮॥
ત્વન્મનોરથપૂર્ણસ્ય સ્વયં કાલસ્સમાગતઃ ।
એતસ્મિન્નન્તરે બ્રહ્માઽઽજગામ પુરતો હરેઃ॥ ૫૯॥
માલાકમણ્ડલુધરઃ ઈષત્સ્મેરચતુર્મુખઃ ।
ગત્વા નનામ તં કૃષ્ણં પ્રતુષ્ટાવ યથાગમમ્॥ ૬૦॥

rAdhAkalyANam.pdf 5



રાધાકલ્યાણમ્

સાશ્રુનેત્રઃ પુલકિતઃ ભક્તિનમ્રાત્મકન્ધરઃ ।
સ્તુત્વા નત્વા જગદ્ધાતા જગામ હરિસન્નિધિમ્॥ ૬૧॥
પુનર્નત્વા પ્રભું ભક્ત્યા જગામ રાધિકાન્તિકમ્ ।
મૂર્ધ્ના નનામ ભક્ત્યા ચ માતુસ્તચ્ચરણામ્બુજે॥ ૬૨॥
ચકાર સમ્ભ્રમેણૈવ જટાજાલેન વેષ્ટિતમ્ ।
કમણ્ડલુજલેનૈવ શીઘ્રં પ્રક્ષાલિતં મુદા॥ ૬૩॥
યથાગમં પ્રતુષ્ટાવ પુટાઞ્જલિયુતઃ પુનઃ ।
હે માતસ્ત્વત્પદામ્ભોજં દૃષ્ટં કૃષ્ણપ્રસાદતઃ॥ ૬૪॥
સુદુર્લભં ચ સર્વેષાં ભારતે ચ વિશેષતઃ ।
ષષ્ટિવર્ષસહસ્રાણિ તપસ્તપ્તં મયા પુરા॥ ૬૫॥
ભાસ્કરે પુષ્કરે તીર્થે કૃષ્ણસ્ય પરમાત્મનઃ ।
આજગામ વરં દાતું વરદાતા હરિઃ સ્વયમ્॥ ૬૬॥
વરં વૃણીષ્વ ઇત્યુક્તે સ્વાભીષ્ટં ચ વૃતં મુદા ।
રાધિકાચરણામ્ભોજં સર્વેષામપિ દુર્લભમ્॥ ૬૭॥
હે ગુણાતીત મે શીઘ્રમધુનૈવ પ્રદર્શય ।
મયેત્યુક્તો હરિરયમુવાચ માં તપસ્વિનમ્॥ ૬૮॥
દર્શયિષ્યામિ કાલે ચ વત્સેદાનીં  ક્ષમેતિ ચ ।
ન હીશ્વરાજ્ઞા વિફલા તેન દૃષ્ટં પદામ્બુજમ્॥ ૬૯॥
સર્વેષાં વાઞ્છિતં માતઃ ગોલોકે ભારતેઽધુના ।
સર્વા દેવ્યઃ પ્રકૃત્યંશાઃ જન્યાઃ પ્રાકૃતિકા  ધુવમ્॥ ૭૦॥
ત્વં કૃષ્ણાઙ્ગાર્ધસમ્ભૂતા  તુલ્યા કૃષ્ણેન સર્વતઃ ।
શ્રીકૃષ્ણસ્ત્વન્મયં રાધા ત્વં રાધા વા હરિઃ સ્વયમ્॥ ૭૧॥
ન હિ વેદેષુ મે દૃષ્ટઃ ઇતિ કેન નિરૂપિતમ્ ।
બ્રહ્માણ્ડાદ્બહિરૂર્ધ્વં ચ ગોલોકોઽસ્તિ યથામ્બિકે ॥ ૭૨॥
વૈકુણ્ઠશ્ચાપ્યજન્યશ્ચ ત્વમજન્યા તથામ્બિકે ।
યથા સમસ્તબ્રહ્માણ્ડે શ્રીકૃષ્ણાંશાંશજીવિનઃ॥ ૭૩॥
તથા શક્તિસ્વરૂપા ત્વં તેષુ સર્વેષુ સંસ્થિતા ।

પુરુષાશ્ચ હરેરંશાઃ ત્વદંશા નિખિલાઃ સ્ત્રિયઃ॥ ૭૪॥
આત્મના દેહરૂપા ત્વમસ્યાધારસ્ત્વમેવ હિ ।
અસ્યાનુપ્રાણૈસ્ત્વં માતસ્ત્વત્પ્રાણૈરયમીશ્વરઃ॥ ૭૫॥
કિમહો નિર્મિતઃ   કેન હેતુના શિલ્પકારિણા ।
નિત્યોઽયં ચ તથા કૃષ્ણસ્ત્વં ચ નિત્યા તથામ્બિકે ॥ ૭૬॥
અસ્યાંશા ત્વં ત્વદંશો વાપ્યયં કેન નિરૂપિતઃ ।
અહં વિધાતા જગતાં દેવાનાં જનકઃ સ્વયમ્॥ ૭૭॥
તં પઠિત્વા ગુરુમુખાત્ ભવન્ત્યેવ બુધા જનાઃ ।
ગુણાનાં વાસ્તવાનાં તે શતાંશં વક્તુમક્ષમઃ॥ ૭૮॥
વેદો વા પણ્ડિતો વાન્યઃ કો વા ત્વાં સ્તોતુમીશ્વરઃ ।
સ્તવાનાં જનકં જ્ઞાનં બુદ્ધિર્જ્ઞાનામ્બિકા સદા॥ ૭૯॥
ત્વં બુદ્ધેર્જનની માતઃ કો વા ત્વાં સ્તોતુમીશ્વરઃ ।
યદ્વસ્તુ દૃષ્ટં સર્વેષાં તદ્ધિ વક્તું બુધઃ ક્ષમઃ॥ ૮૦॥
યદદૃષ્ટાશ્રુતં વસ્તુ તન્નિર્વક્તું ચ કઃ ક્ષમઃ ।
અહં મહેશોઽનન્તશ્ચ સ્તોતું ત્વાં કોઽપિ ન ક્ષમઃ॥ ૮૧॥
સરસ્વતી ચ વેદાશ્ચ ક્ષમઃ કઃ સ્તોતુમીશ્વરઃ ।
યથાગમં યથોક્તં ચ ન માં નિન્દિતુમહસિ॥ ૮૨॥
ઈશ્વરાણામીશ્વરસ્ય યોગ્યાયોગ્યે સમા કૃપા ।
જનસ્ય પ્રતિપાલ્યસ્ય ક્ષણે દોષઃ ક્ષણે ગુણઃ॥ ૮૩॥
જનની જનકો યો વા સર્વં ક્ષમતિ સ્નેહતઃ ।
ઇત્યુક્ત્વા જગતાં ધાતા તસ્થૌ ચ પુરતસ્તયોઃ॥ ૮૪॥
પ્રાણમ્ય ચરણામ્ભોજં સર્વેષાં વન્દ્યમીપ્સિતમ્ ।
બ્રહ્મણઃ સ્તવનં શ્રુત્વા તમુવાચ હ રાધિકા॥ ૮૫॥
વરં વૃણુ વિધાતસ્ત્વં યત્તે મનસિ વર્તતે ।
રાધિકાવચનં શ્રત્વા તામુવાચ જગદ્વિધિઃ॥ ૮૬॥
વરં ચ યુવયોઃ પાદપદ્મભક્તિં  ચ દેહિ મે ।
ઇત્યુક્તે વિધિના રાધા તૂર્ણમોમિત્યુવાચ હ॥ ૮૭॥

પુનર્નનામ તાં ભક્ત્યા વિધાતા જગતાં પતિઃ ।
તદા બ્રહ્મા તયોર્મધ્યે પ્રજ્વાલ્ય ચ હુતાશનમ્॥ ૮૮॥
હરિં  સંસ્મૃત્ય હવનં ચકાર વિધિના વિધિઃ ।
ઉત્થાય શયનાત્કૃષ્ણઃ ઉવાસ વહ્નિસન્નિધૌ॥ ૮૯॥
બ્રહ્મણોક્તેન વિધિના ચકાર હવનં સ્વયમ્ ।
પ્રણમય્ય પુનઃ કૃષ્ણં રાધાં તાં જનકઃ સ્વયમ્॥ ૯૦॥
કૌતુકં કારયામાસ સપ્તધા ચ પ્રદક્ષિણમ્ ।
પુનઃ પ્રદક્ષિણાં રાધાં કારયિત્વા હુતાશનમ્॥ ૯૧॥
પ્રણમય્ય તતઃ કૃષ્ણં વાસયામાસ તં વિધિઃ ।
તસ્યા હસ્તં ચ શ્રીકૃષ્ણં ગ્રાહયામાસ તં વિધિઃ॥ ૯૨॥
વેદોક્તસપ્તમન્ત્રાંશ્ચ પાઠયામાસ માધવમ્ ।
સંસ્થાપ્ય રાધિકાહસ્તં હરેર્વક્ષસિ વેદવિત્॥ ૯૩॥
શ્રીકૃષ્ણહસ્તં રાધાયાઃ પૃષ્ઠદેશે પ્રજાપ્રતિઃ ।
સ્થાપયામાસ મન્ત્રાંસ્ત્રીન્ પાઠયામાસ રાધિકામ્॥ ૯૪॥
પારિજાતપ્રસુનાનાં માલાં જાનુવિલમ્બિતામ્ ।
શ્રીકૃષ્ણસ્ય ગલે બ્રહ્મા રાધાદ્ધારા દદૌ મુદા॥ ૯૫॥
પ્રણમય્ય પુનઃ કૃષ્ણં રાધાં ચ કમલોદ્ભવઃ ।
રાધાગલે હરિદ્વારા દદૌ માલાં મનોહરામ્॥ ૯૬॥
પુનશ્ચ વાસયામાસ શ્રીકૃષ્ણં કમલોદ્ભવઃ ।
તદ્વામપાર્શ્વે રાધાં ચ સસ્મિતાં કૃષ્ણચેતસમ્॥ ૯૭॥
પુટાઞ્જલિં  કારયિત્વા માધવં રાધિકાં વિધિઃ ।
પાઠયામાસ વેદોક્તાન્ પઞ્ચ મન્ત્રાંશ્ચ નારદ॥ ૯૮॥
પ્રણમય્ય પુનઃ કૃષ્ણં સમર્પ્ય રાધિકાં વિધિઃ ।
કન્યકાં ચ યથા તાતો ભક્ત્યા તસ્થૌ હરેઃ પુરઃ॥ ૯૯॥
એતસ્મિન્નન્તરે દેવાઃ સાનન્દપુલકોદ્ગમાઃ ।
દુન્દુભિં  વાદયામાસુઃ ચાનકં મુરજાદિકમ્॥ ૧૦૦॥
પારિજાતપ્રસૂનાનાં પુષ્પવૃષ્ટિર્બભુવ હ ।
જગુર્ગન્ધર્વપ્રવરાઃ નનૃતુશ્ચાપ્સરોગણાઃ॥ ૧૦૧॥

ઇતિ બ્રહ્મવૈવર્તપુરાણાત્ સઙ્ગ્રહીતં  શ્રીરાધાકલ્યાણં સમાપ્તમ્॥

From kalyANamanjarI, dvitIya bhAgaH rAdhAkalyaNam

sangrahItaM rA. dattagopAlakRRiShNaH, svarNaprakAshanam

